
自詠十律

作者：丁鶴年　元末明初

本作品收錄於《列朝詩集/甲前06》

其一

長淮橫潰禍非輕，坐見中流砥柱傾。

太守九江先效死，諸公四海尚偷生。

風雲意氣慚豪傑，雨露恩榮負聖明。

一望神州一搔首，天南天北若為情。

其二

腐儒避地海東偏，鳳歷頒春下九天。

再拜帝堯新正朔，永懷神禹舊山川。

廟堂久託君臣契，藩閫兼操將相權。

只在忠良勤翊戴，萬方行睹至元年。

其三

一夜西風到海濱，樓船東出海揚塵。

生慚黃歇三千客，死慕田橫五百人。

紀歲自應書甲子，朝元誰共守庚申。

悲歌撫罷龍泉劍，獨立蒼溟望北辰。

其四

羲軒道德久荒唐，蕩蕩宏圖起世皇。

天入清都逾廣大，日臨化國倍舒長。

渥窪萬里來騏驥，阿閣千年下鳳凰。

聖子神孫承寶祚，長令億兆樂時康。

其五

堂堂至正最多材，萬國同文壽域開。

漠北諸生登第去，越南計吏進賢來。

鳳《韶》九奏黃金殿，鶴駕三朝白玉臺。

回首黃塵揚碧海，五雲無處覓蓬萊。

其六

金銀宮闕五雲鄉，曾見群仙奉玉皇。

濟濟夔龍興禮樂，桓桓方虎靖封疆。

自淪碣石滄溟底，誰索玄珠赤水旁。

獨有遺民負悲憤，草間忍死待宣光。

其七

千官何處扈宸游，回首風塵遍九州。

黃竹雪深迷玉輦，蒼梧雲斷見珠丘。

令威不盡去家怨，精衛豈勝填海愁。

大禹胼胝天所眷，肯教綸邑久淹留。

其八

六軍遙駐墨河濆，故國丘墟詎忍聞。

露冷金銅應獨泣，火炎玉石竟俱焚。

虞淵日暮無還景，禹穴秋深有斷雲。

草澤遺民今白髮，憑高無奈思紛紛。

其九

皇天輔德本無親，興復寧論地與民。

綸有一成終祀夏，楚雖三戶竟亡秦。

昆蟲咸被生成德，草木猶懷化育仁。

X-GORB Books | zh.wikisource.org | CC BY-SA 4.0 3 / 4



自詠十律

洪運未移神器在，周宣漢武果何人。

其十

九鼎神州竟陸沉，偷生江海復山林。

頻繁誰在隆中顧，憔悴惟餘澤畔吟。

嚙雪心危天日遠，看雲淚盡歲時深。

百年家國無窮事，可得忘機老漢陰。

此作品在全世界都属于公有领域，因为作者逝世已经超过100年，且作品于1931年1月1日

之前出版。

